
				இப்பக்கம் மெய்ப்பு பார்க்கப்படவில்லை
நெ. து. சுந்தரவடிவேலு 27

வேலையா? உரிமையா?

சாரதா வித்யாலயத்தில் என் மனைவி பட்டதாரி ஆசிரியையாகப் பணியில் இருந்தார். அது என்னவாயிற்று?

காந்தம்மா, தியாகராய நகர் சாரதா வித்யாலயத்தில் பிரபேசனில் இருந்தார்.

நான் கல்வி அலுவலராகத் தேர்ந்து எடுக்கப்பட்டதும் என் மனைவி, தாளாளர் வாசு தேவாசாரியாரைக் கண்டார். தனக்கு வாய்த்த நற்பேற்றை அவரிடம் எடுத்து உரைத்தார்.

‘என் கணவருடைய பயிற்சி அக்டோபர் இறுதியில் முடிவுறும். நவம்பர் தொடக்கத்தில், ஏதாவது ஒரு வெளி மாவட்டத் தலைநகரத்திற்கு அவர் சென்று வேலை பார்க்க நேரிடும். அப்போது, நானும் அவரோடு செல்வதற்கு விரும்புகிறேன். -

‘ஆகவே, நவம்பர் முதல் நாளிலிருந்து என் ஆசிரியைப் பதவியை விட்டுவிடுவதாக முன் அறிவிப்பு கொடுக்க விரும்புகிறேன்’ என்றார். ‘அம்மா சட்டம் உன் பக்கம் இருக்கிறது. ஒரு திங்கள் அறிவிப்பே போதும். கல்வித்துறை விதி முறைப்படி, நான் உன்னை நவம்பர் முதல்நாள் வரை என் பள்ளியில் வைத்திருக்கக் கடமைப்பட்டு இருக்கிறேன்.

‘ஒரே ஒரு சங்கடத்தை உன்னிடம் சொல்லட்டுமா? நவம்பரில் உனக்குப் பதில் வேறோர் ஆசிரியை, அதுவும் தாவர இயல் பாடத்தில், கிடைப்பது அரிது என்பதை நீ அறிவாய். அப்படிக் கிடைக்காவிட்டால், பல பெண்களின் படிப்பு பாழாகிவிடும்.

‘உன்னிடம் பாடம் கற்கும் பிள்ளைகள் படிப்புக்கெட, நீ விரும்ப மாட்டாய் என்பது எனக்குத் தெரியும்.

‘சிறு உபகாரம் செய். இப்போதே, மாற்று ஆசிரியரைத் தேடட்டுமா? அப்படி ஒருவர் கிடைத்தால், அந்த தேதியில் இருந்து விலகிக்கொள்ளலாமா? என்று கேட்டார்.

காந்தம்மா, மறுநாள் பதில் கூறுவதாகச் சொல்லிவிட்டு வந்தார். மறு நாளைக்கு முன், மற்றொருவர் சொல்லியனுப்பினார்.

அவர் யார்? பொதுக் கல்வித்துணை இயக்குநர், திரு. அரங்கநாத முதலியார். என்ன சொல்லி அனுப்பினார்?

